[bookmark: _GoBack]ევროკომისიის წევრები, რომლებთანაც დაგეგმილია პრემიერ-მინისტრის შეხვედრები
ფრანს ტიმერმანსი (ევროკომისიის აღმასრულებელი ვიცე-პრეზიდენტი, მწვანე პოლიტიკა)
ფრანს ტიმერმანსი პასუხისმგებელია ევროკავშირის მწვანე პოლიტიკაზე  (Green Deal).  მომავალი 7 წლის განმავლობაში „,მწვანე პოლიტიკა“ ციფრულ განვითარებასთან ერთად ევროკავშირის ერთ-ერთი მთავარი პრიორიტეტი იქნება.  გარემოს დაცვის საკითხები, როგორც ევროკავშირის 2021-2027 წწ. ბიუჯეტის (MFF), ისე პანდემიაზე რეაგირების სპეციალური პაკეტის (Recovery Package) მნიშვნელოვან ნაწილს შეადგენს (30 %).  
ევროკავშირი სულ უფრო მეტად ცდილობს საკუთარი განვითარების პრიორიტეტები ასევე მოარგოს მესამე ქვეყნებს და ფინანსური და ტექნიკური დახმარება სწორედ პრიორიტეტული დარგებისკენ მიმართოს.   შესაბამისად, საქართველოსთვის შესაძლოა მომგებიანი იყოს ევროკავშირის პრიორიტეტული მიმართულებებით დაინტერესება, ასევე ევროკავშირის მხარისთვის, უმაღლეს დონეზე, გარემოს დაცვის სფეროში საქართველოს პრიორიტეტების გაცნობა და შესაბამისი რეფორმების მაღალი ხარჯის გათვალისწინებით, ევროკავშირის მხარდაჭერის მოპოვება. 
მარგრეტ ვესტაგერი (ევროკომისიის აღმასრულებელი ვიცე-პრეზიდენტი, ციფრული განვითარება)
მწვანე პოლიტიკასთან ერთად, ციფრული განვითარება ევროკავშირის მომდევნო წლების მთავარ პრიორიტეტს წარმოადგენს, რაც ასევე აისახა ევროკავშირის 2021-2027 წწ. ბიუჯეტზე.  მარგრეტ ვესტაგერი ევროკავშირის ციფრულ განვითარებაზეა პასუხისმგებელი.  საქართველოს შიდა განვითარებისა და ევროკავშირთან თანამშრომლობის პრიორიტეტებიდან გამომდინარე, მნიშვნელოვანია უმაღლეს დონეზე მოხდეს დარგობრივი თანამშრომლობის გაღრმავების მიზნით ამ სფეროში თანამშრომლობის კონკრეტული საკითხების განსაზღვრა. 
ვალდის დომბროვსკისი (ევროკომისიის აღმასრულებელი ვიცე-პრეზიდენტი, ეკონომიკა და ვაჭრობა)
ვალდის დომბროვსკისმა  ჩაანაცვლა ევროკომისარი ფილ ჰოგანი, რომელსაც პანდემიასთან დაკავშირებული წესების დარღვების გამო მოუწია თანამდებობის დატოვება. ასოცირების შეთანხმების ვაჭრობასთან დაკავშირებული ნაწილის (DCFTA) ეფექტიანი შესრულებისა და ევროკავშირის ერთიან ბაზარზე საქართველოს უფრო მეტი დაშვების მნიშვნელობიდან გამომდინარე, ვაჭრობის საკითხებზე ევროკომისართან შეხვედრა პრიორიტეტულია. შეხვედრა მნიშვნელოვანი იქნება, როგორც ერთიან ბაზარზე საქონლის, ისე მომსახურების მზარდი დაშვების მხარდასაჭერადაც.  
გასათვალისწინებელია, რომ მ.წ. 28 სექტემბერს ქ. თბილისში დაგეგმილი იყო სამი ასოცირებული ქვეყნის ტრიოს ფორმატში ვაჭრობის ევროკომისართან შეხვედრა, თუმცა ჰოგანის გადადგომამ კითხვის ნიშნის ქვეშ დააყენა აღნიშნული შეხვედრა.  თუ დომბროვსკისი მონაწილეობას მიიღებს 28 სექტემბრის შეხვედრაში,  ქ. ბრიუსელში შეხვედრა შესაძლოა აღარ შედგეს, თუმცა, თუ 28 სექტემბრის შეხვედრა გადაიდება, ევროკომისართან პრემიერის შეხვედრა, ასევე შესაძლებელია, გამოყენებულ იქნას ტრიოს ფორმატში შეხვედრის ახალი თარიღის დასაგეგმად. 
ულვა იოჰანსონი  და მარგარიტის სკინასი (მიგრაცია)
მარგარიტის სკინასი (ევროკომისიის ვიცე-პრეზიდენტი, ევროპული ცხოვრების წესის მხარდაჭერა)  და ულვა იოჰანსონი (შინაგან საქმეთა ევროკომისარი) ინაწილებენ მიგრაციასთან და ინტეგრაციასთან დაკავშირებულ საკითხებს.
მარგარიტის სკინასთან შეხვედრაზე შესაძლოა განხილულ იქნას ლეგალური მიგრაციის საკითხები, ხოლო ულვა იოჰანსონთან უვიზო მიმოსვლის კუთხით არსებული მდგომარეობა.  ასევე, იუჰანსონი პასუხისმგებელია ევროკავშირის დონეზე სამართალდამცავ ორგანოებს შორის თანამშრომლობის საკითხებზე, ევროპოლისა და ფრონტექსის მანდატებზე.
მარია გაბრიელი (ინოვაციები, კვლევა, კულტურა, განათლება და ახალგაზრდობა)
ევროკომისარი პასუხისმგებელია ევროკავშირის ისეთ პროგრამებზე, როგორიცაა Erasmus; Horizon Europe და Creative Europe, რომლებში მონაწილეობის გაგრძელებასაც ვგეგმავთ. ევროკომისართან შეხვედრაზე შესაძლოა განხილულ იქნას განათლების სფეროში ევროკავშირთან თანამშრომლობის გაღრმავების შესაძლებლობები, მათ შორის ევროკავშირის წევრ ქვეყნებში უმაღლესი განათლების მესამე ქვეყნისთვის განსაზღვრული ტარიფის მოხსნა, ევროპის განათლების ერთიანი სივრცე 2025-ისთვის და სხვა. მარია გაბრიელი ევროკომისიის წევრობამდე ევროპარლამენტის წევრი იყო და მას ებარა საქართველოსთან უვიზო მიმოსვლის შესახებ ევროპარლამენტის პოზიციის შემუშავება. შესაბამისად, ის კარგად იცნობს საქართველოს და სავარაუდოდ ღია იქნება ქართული დელეგაციის ინიციატივებისა და წინადადებებისადმი. 
დიდიე რეინდერსი (მართლმსაჯულება)
კარგი მმართველობის, მართლმსაჯულებისა და კანონის უზენაესობის საკითხები მზარდი ინტერესის საგანი იყო 2019-2020 წწ. განმავლობაში „აღმოსავლეთ პარტნიორობისა“ და ევროკავშირის საქართველოსთან თანამშრომლობის ფარგლებში.  ევროკავშირის მხრიდან განსაკუთრებული ინტერესი გამოიწვია სასამართლო რეფორმამ და უზენაესი სასამართლოს მოსამართლეების დანიშვნის პროცესმა. საქართველოში ოქტომბრის საპარლამენტო არჩევნების გათვალისწინებით, შესაძლოა სასარგებლო იყოს საქართველოს დემოკრატიული განვითარების კუთხით მიღწეული პროგრესის ევროკავშირთან უმაღლეს დონეზე განხილვა. 
კადრი სიმსონი და ადინა ვალიანი (ენერგეტიკა და ტრანსპორტი)
საქართველოს ევროკავშირთან დარგობრივი თანამშრომლობის პრიორიტეტებიდან გამომდინარე, მნიშვნელოვნად მიგვაჩნია ენერგეტიკისა და ტრანსპორტის ევროკომისრებთან უმაღლეს დონეზე შეხვედრა. 
ენერგეტიკის ევროკომისართან შეხვედრაზე შესაძლებელია განხილულ იქნას ევროკავშირის ენერგო უსაფრთხოება და საქართველოს როლი, საქართველოს შეთავაზებები ენერგეტიკის სფეროში თანამშრომლობის გასაღრმავებლად, განახლებადი ენერგიისა და ენერგო ეფექტურობის საკითხები, მოცემულ სფეროებში საქართველოს წინაშე არსებული გამოწვევები და ევროკავშირის ფინანსური და ტექნიკური მხარდაჭერის მნიშვნელობა.
ტრანსპორტის საკითხებზე ევროკომისართან შეხვედრაზე  შესაძლებელია განხილულ იქნას ტრანსევროპული სატრანსპორტო ქსელის (TEN-T) ფარგლებში ინფრასტრუქტურული პროექტების განვითარების, ასევე, ეროვნული და რეგიონული საგზაო, საჰაერო, საზღვაო და სარკინიგზო ტრანსპორტის განვითარების კუთხით ქვეყნის ამოცანები, გამოწვევები და ევროკავშირის შესაძლო როლი, საქართველოს წინადადებები ტრანსპორტის სფეროში თანამშრომლობის გასაღრმავებლად.
ოლივერ ვარჰეი, გაფართოება და სამეზობლო პოლიტიკა
საქართველოს ევროინტეგრაციის ორმხრივი და მრავალმხრივის (აღმოსავლეთ პარტნიორობა) საკითხების გარდა, ევროკომისარ ვარჰეისთან და სხვა შეხვედრებისასაც საუბარი შეეხება საქართველოში COVID-19  პანდემიის მართვის კუთხით შექმნილ მდგომარეობას, ზომებს, რომელსაც საქართველოს მთავრობა მიმართავს პანდემიის სამართავად, ეკონომიკურ ინიციატივებს, რომლებიც მიმართულია პანდემიით გამოწვეული ეკონომიკური სირთულეების დასაძლევად და, ასევე, უკვე მიღებულ და შესაძლო დახმარებას, მათ შორის, განსაკუთრებით ჯანდაცვის სფეროში - ევროკავშირისგან პანდემიასთან ბრძოლის კუთხით. ოლივერ ვარჰეისთან ასევე შესაძლებელი იქნება დავსვათ საკითხი საქართველოს მთავრობის ინიციატივის შესახებ „გზა უკეთესი მომავლისაკენ“ და ევროკავშირის ჩართულობის შესახებ ამ ინიციატივის განხორციელებაში. 
ჟოსეპ ბორელი, ევროკავშირის უმაღლეს წარმომადგენელი. 
ჟოსეპ ბორელთან სასურველია განხილულ იქნეს ისეთი საკითხები როგორიცაა, ევროკავშირის როლი რუსეთ-საქართველოს კონფლიქტის მოსაგვარებლად, ევროკავშირი-რუსეთის დიალოგის ფარგლებში საქართველოს საკითხის მუდმივად განხილვა ევროკავშირის მხრიდან, არაღიარების პოლიტიკა, თანამშრომლობა კიბერუსაფრთხოების სფეროში, დეზინფორმაციასთან და სხვა ჰიბრიდულ საფრთხეებთან ბრძოლის კუთხით, საქართველოს მონაწილეობა ევროკავშირის მისიებში, საქართველოს ჩართვა ევროკავშირის მომავალ ინიციატივებში თავდაცვისა და უსაფრთხოების სფეროში და სხვა. 

